
Bosna i Hercegovina

Federacija Bosne i Hercegovine

Srednjobosanski Kanton/Kanton Središnja Bosna

KANTONALNI SUD NOVI TRAVNIK

B r o j: 06 0 K 000002 07 K

Novi Travnik, 29.10.2007.godine

U IME FEDERACIJE BOSNE I HERCEGOVINE!

Kantonalni sud u Novom Travniku, u vijeću sastavljenom od sudija: Zuhdije Ćosića, kao predsjednika vijeća, Vladimira Žuljevića i Senada Begovića, kao članova vijeća, sa zapisničarem Senadom Kadić, u krivičnom predmetu protiv optuženog  Sarajlić Seđada,  zbog krivičnog djela   ubistva iz člana 166 stav 1 KZ FBiH, u sticaju sa krivičnim djelom ugrožavanje sigurnosti iz člana 183 stav 2 KZ FBiH i krivičnim djelom oštećenja tuđe stvari iz člana 293 stav 1 KZ FBiH, optuženog optužnicom Kantonalnog tužilaštva Travnik broj Kt-715/07 od 27.8.2007.g., nakon održanog glavnog, javnog i  usmenog pretresa, kojem su prisustvovali Kantonalni tužilac iz Travnika Popović Dragan, optuženi Sarajlić Seđad i branilac optuženog Ramčić Ibrahim, advokat iz Travnika, koji glavni pretres je završen dana 26.10.2007.godine, a dana 29.10.2007.godine, u prisustvu optuženog i branilaca optuženog Ramčić Ibrahima, a u otsustvu Kantonalnog tužioca Travnik, shodno  odredbama  člana 301 stav 3 ZKP FBiH, donio je i javno objavio  slijedeću
P R E S U D U 
Optuženi: SARAJLIĆ SEĐAD sin Mehmeda i majke Muvedete rođene Koluh, rođen 19.02.1964.g. u mjestu Vrhovine, općina Vitez, nastanjen  u mjestu Vrhovine br. 44,općina Vitez, Bošnjak, državljanin BiH, pismen, završio VIII razreda OŠ, oženjen, otac 3-je malodobne djece, vojsku služio 1985.g. u Skoplju, vodi se u VE Vitez, bez imovine, do sada neosuđivan, nalazi se u pritvoru od 29.06.2007.godine,
K R I V   J E

što je: 

1. Dana 26.6.2007.godine oko 22,00 sati u mjestu Vrhovine općina Vitez, ušao u kuću svoga oca – oštećenog Mehmeda Sarajlića, koji je živio sam, te nakon kraće prepirke u svezi neriješenih imovinskih odnosa, u namjeri da oštećenog liši života, šakama mu zadao više snažnih udaraca u predjelu glave, oborio ga na pod gdje ga je nastavio udarati nogama, pa dok je oštećeni u takvom stanju ležao na podu na leđima, stopalom noge ga nekoliko puta snažno udario u predjelu prednje strane vrata nanijevši mu pri tome brojne povrede u predjelu glave, leđa i drugih dijelova tijela tipa  krvnih podliva, razderina, prskotina, nagnječina i oguljotina kao i teške tjelesne povrede u vidu  izbijanja dva zuba gornje vilice i klimavosti (traumatske pomičnosti) jednog zuba, prijeloma lijevog kraka podjezične kosti sa pomjeranjem ulomaka, prijeloma štitaste rskavice sa iste  strane sa rascjepom sluznice u predjelu hvatišta lijeve glasnice, divuzne krvne podlivenosti mišića vrata, oko  grla i gornje trećine dušnika, mekih tkiva na prednjoj strani vrata i više drugih krvnih podliva u predjelu vrata,  nakon čega  je, dok je oštećeni i dalje bespomoćno ležao  na podu, stavio stopalo svoje noge na prednju stranu vrata oštećenog i snažno pritisnuo pri čemu je usljed mehaničkog ugušenja tipa kompresivne asfiksije neposredno nastupila smrt oštećenog, pa kada su se susjedi skupili u dvorište kako bi eventualno oštećenom pružili pomoć, iste je uz prijetnju istjerao iz dvorišta. 

2. Dana 26.6.2007.godine oko 23,00 sata, nakon što je u mjestu Vrhovine, općina Vitez lišio života svoga oca – oštećenog Mehmeda Sarajlića uputio se prema kući svoga brata Semrudina Sarajlića, te kada je prišao  kući tupim predmetom razbio stakla na ulaznim vratima te se oštećenom Semrudinu Sarajliću obratio prijetećim riječima: „Ubio sam ti oca, a sad ću i tebe“, što je kod oštećenog i članova njegove obitelji (supruga i troje djece) izazvalo strah i uznemirenje, pa su svi iz  straha da će  ostvariti svoju prijetnju, zajedno pobjegli na kat kuće i zaključali se u  sobu, a on je za to vrijeme porazbijao sva stakla na prozorima kuće u prizemlju i udaljio se s lica mjesta, 

čime je počinio krivično djelo  ubistva iz člana 166 stav 1 KZ FBiH na način opisan pod tačkom 1. u sticaju sa krivičnim djelom ugrožavanje sigurnosti iz člana 183 stav 2 i oštećenja tuđe stvari iz člana 293 stav 1 KZ FBiH, na način opisan pod tačkom 2. ,
pa mu sud utvrđuje pojedinačne kazne i to:

Za krivično djelo ubistva iz člana 166 stav 1 KZ FBiH KAZNU ZATVORA U TRAJANJU OD 7 (SEDAM) GODINA i 6 (ŠEST) MJESECI,

Za krivično djelo ugrožavanje sigurnosti iz člana 183 stav 2 KZ FBiH KAZNU ZATVORA U TRAJANJU OD 3 (TRI) MJESECA,

Za krivično djelo oštećenja tuđe stvari iz člana  293 stav 1 KZ FBiH KAZNU ZATVORA U TRAJANJU OD 1 (JEDAN) MJESEC,

pa ga sud, temeljem citiranih zakonskih propisa, te odredbi člana  43, 49 i 54 stav 2 tačka b) KZ FBiH i člana 300 ZKP FBiH

O S U Đ U J E 

NA JEDINSTVENU KAZNU ZATVORA U TRAJANJU OD 7 (SEDAM) GODINA i  7 (SEDAM) MJESECI.

Na temelju odredbi člana 57 stav 1 KZ FBiH u naprijed izrečenu kaznu ima se uračunati vrijeme provedeno u pritvoru počev od 29.06.2007.g., pa nadalje. 

Na temelju odredbi člana 74 KZ FBiH optuženom se izriče sigurnosna mjera OBAVEZNOG PSIHIJATRIJSKOG LIJEČENJA, koja traje dok ne prestanu razlozi zbog kojih je izrečena, ali najdulje do isteka izdržavanja izrečene kazne zatvora. 

Na temelju odredbi člana 202 stav 4 ZKP FBiH optuženi se u cijelosti oslobađa dužnosti naknade troškova krivičnog postupka. 

